
COURT FUNCTIONS IN CRIMINAL PROCEEDINGS 

Yusupdzhanova Gulnoza Ilxomovna,  
Lecturer of TSUL 
Е-mail: gulnozayusupjanova1@gmail.com  

Abstract. This article is devoted to the scientific-theoretical and practical study of the multifaceted functions of 
the court in criminal proceedings. It presents a systematic classification of judicial functions stemming from the 
main objectives of criminal procedure legislation. The article elucidates the court's role in administering justice 
through substantive resolution of criminal cases, its supervisory powers during the preliminary investigation and 
pre-trial stages, and its significance in protecting citizens' constitutional rights and freedoms and restoring 
violated rights. Additionally, the court's role in ensuring legality and preventing offenses is comprehensively 
analyzed. 

Keywords: court functions, criminal procedure law, justice, judicial supervision, law enforcement activity, 
restoration of rights, protection of rights, crime prevention, Criminal Procedure Code of the Republic of 
Uzbekistan. 

JINOYAT PROTSESSIDA SUDNING FUNKSIYASI 

Yusupdjanova Gulnoza Ilxomovna,  
TDYU Jinoyat protsessual-huquqi  
kafedrasi oʻqituvchisi 

Annotatsiya. Ushbu maqola jinoyat protsessida sudning koʻp qirrali funksiyalarini ilmiy-nazariy va amaliy 
jihatdan oʻrganishga qaratilgan. Unda jinoyat-protsessual qonunchiligining asosiy vazifalaridan kelib chiqadigan 
sud funksiyalarining tizimli tasnifi taqdim etilgan. Maqolada sudning jinoyat ishini mazmunan hal etish orqali 
adolatni amalga oshirishdagi roli, dastlabki tergov va sudga qadar ish yurituvdagi nazorat vakolatlari, 
fuqarolarning konstitutsiyaviy huquq va erkinliklarini himoya qilish hamda buzilgan huquqlarni tiklashdagi 
ahamiyati ochib berilgan. Shuningdek, sudning huquqni taʼminlash va huquqbuzarliklarning oldini olishdagi oʻrni 
atroflicha tahlil qilingan. 

Kalit soʻzlar: sud funksiyalari, jinoyat-protsessual huquqi, odil sudlov, sud nazorati, huquqni muhofaza qilish, 
huquqni tiklash, huquqni taʼminlash, huquqbuzarlikning oldini olish, Oʻzbekiston Respublikasi JPK. 

DOI: https://doi.org/10.47390/SPR1342V5SI6Y2025N22  

Kirish. 

Jinoyat qonuni bilan muhofaza qilinadigan ijtimoiy munosabatlarning buzilishi jinoyat 

hisoblanadi va bunday qilmishlar uchun qonunda jinoiy jazo belgilangan. Jinoyat sodir etganlik 

uchun jinoiy taʼqib jinoyat-protsessual qonun normalari bilan tartibga solinadigan jinoiy sud 

ishlarini yuritish doirasida amalga oshiriladi. Oʻzbekiston Respublikasi Jinoyat-protsessual 

kodeksining 2-moddasiga koʻra, Jinoyat-protsessual qonunchiligining vazifalari quyidagilardan 

iborat:  jinoyatlarni tez va toʻla ochish, jinoyat sodir etgan har bir shaxsga adolatli jazo berilishi 

hamda aybi boʻlmagan hech bir shaxs javobgarlikka tortilmasligi va hukm qilinmasligi uchun 

aybdorlarni fosh etishdan hamda qonunning toʻgʻri tatbiq etilishini taʼminlashdan iboratdir. 

mailto:gulnozayusupjanova1@gmail.com

Jinoyat ishlarini yuritishning jinoyat-protsessual qonunchilikda belgilangan tartibi 

qonuniylikni mustahkamlashga, jinoyatlarning oldini olishga, shaxs, davlat va jamiyat 

manfaatlarini himoya etishga yordam qilmogʻi lozim. 

Huquq nazariyasida toʻrtta funksiyalar guruhi (tizimi) ajratiladi, ular birgalikda huquq 

funksiyalari tizimini tashkil etadi. Bular umumhuquqiy funksiyalar, tarmoq funksiyalari, 

huquqiy institutlar funksiyalari va huquq normalari funksiyalaridir. Shu munosabat bilan, 

jinoyat-protsessual funksiyalarni jinoyat-protsessual huquq sohasiga xos boʻlgan huquq 

tarmogʻi funksiyalari (tarmoq funksiyalari) sifatida qarash mumkin. Funksiyalar huquqiy 

taʼsirning maqsadi va yoʻnalishi deb hisoblanishi asosida, jinoyat-protsessual funksiyalar 

umumhuquqiy funksiyalarni — tartibga solish va himoya qilish funksiyalarini amalga 

oshirishning oʻziga xos shaklini ifodalaydi. 

Material va metodlar. 

Ushbu maqola jinoyat protsessida sudning koʻp qirrali funksiyalarini ilmiy-nazariy va 

amaliy jihatdan oʻrganishga qaratilgan. Maqolada sudning jinoyat ishini mazmunan hal etish 

orqali adolatni amalga oshirishdagi roli, dastlabki tergov va sudga qadar ish yurituvdagi 

nazorat vakolatlari, fuqarolarning konstitutsiyaviy huquq va erkinliklarini himoya qilish hamda 

buzilgan huquqlarni tiklashdagi ahamiyati ochib berilgan, sohaga oid ilmiy tushunchalar, 

nazariyotchi olimlarning qarashlari, xulosa va fikrlari oʻrganilgan. 

Shuningdek, jinoyat protsessiga oid qonun hujjatlaridagi  ayrim normalar tahlil qilingan. 

Maqola mavzuga oid asosiy tushunchalarni oʻrganishdan boshlangan, ushbu tushunchalarni 

rivojlantirish bilan davom ettirilgan, hamda mavjud mexanizmlarni takomillashtirish, 

muammolarni hal qilish yoʻllarini koʻrsatishga oid xulosalarga kelish bilan yakunlangan. Ushu 

xulosalarning amalga oshishi respublikada olib borilayotgan sud-huquq islohotlarining 

barqaror rivojlanishini taʼminlashga xizmat qiladi.  

Muhokama. 

Jinoyat huquqi normalari faqat jinoiy sud ishlarini yuritish doirasida amalga oshirilishi 

mumkin, uning asosiy maqsadi va vazifasi ham shundan iborat. Jinoiy sud ishlarini yuritishdagi 

funksiya masalalari nazariy jihatdan bahsli hisoblanadi. Bugungi kunda funksiya 

tushunchasining umumeʼtirof etilgan taʼrifi ishlab chiqilmagan. “Funksiya” atamasi birinchi 

marta Jinoyat-protsessual kodeksining 2-bobi “Jinoyat protsessi prinsiplari”dagi 25-moddasi 

“Sudda ishlarni yuritishda tortishuv”da qoʻllanilgan. Bu shuni anglatadiki, “taraflarning 

tortishuvi” jinoiy sud ishlarini yuritishning prinsipi hisoblanadi. JPKning 25-moddasi 

quyidagilarni belgilaydi: 1. Jinoiy sud ishlarini yuritish taraflarning tortishuvi asosida amalga 

oshiriladi. 2. Ayblov, himoya va jinoyat ishini hal etish vazifalari bir-biridan ajratilgan boʻlib, 

ular aynan bir organ yoki mansabdor shaxs zimmasiga yuklatilishi mumkin emas. 3. Sud jinoiy 

taʼqib organi hisoblanmaydi, ayblov yoki himoya tomonida turmaydi. Sud taraflarga oʻz 

protsessual majburiyatlarini bajarish va ularga berilgan huquqlarni amalga oshirish uchun 

zarur shart-sharoitlarni yaratib beradi. 

S.P. Yefimichev va P.S. Yefimichevlarning fikricha, jinoyat-protsessual funksiyalar — bu 

“huquq normalari bilan belgilanadigan, jinoyat sudlov ishlarini yuritishning maqsadini bevosita 

ochib beradigan, jinoyat protsessi oldida turgan vazifalarni hal etishga yoʻnaltirilgan, jarayon 

ishtirokchilarining faoliyat yoʻnalishlarini aniqlaydigan va ularning huquqiy maqomiga bogʻliq 

boʻlgan yoʻnalishlardir” [1].  

Girkoning fikricha, “jinoyat-protsessual funksiyalarni jinoyat sudlovining maqsadi bilan 

bevosita bogʻliq va uning vazifalarini hal etishga yoʻnaltirilgan protsess ishtirokchilarining 

faoliyat yoʻnalishlari sifatida tushunish mumkin, ularning mazmuni subyektlarning maxsus 

vakolatlari, huquq va majburiyatlari (protsessual maqomi) bilan belgilanadi.“ Bundan tashqari, 

Girko ularni quyidagicha tasniflaydi: 1) asosiy, 2) jinoyat sudlovining normal kechishini 

taʼminlovchi, 3) yordamchi funksiyalar [2]. 

Jinoiy sud ishlarini yuritish funksiyasi tushunchasining koʻplab talqinlari mavjudligi bu 

institutning sud faoliyatidagi muhim ahamiyatini koʻrsatadi. Tushunchalarni tahlil qilganda, 

jinoyat-protsessual funksiyalarning asosiy belgisini aniqlash mumkin, u jinoiy sud ishlarini 

yuritish ishtirokchilarining oʻz rollariga muvofiq faoliyatining muayyan yoʻnalishi bilan bogʻliq. 

“Har bir ishtirokchining faoliyati oʻziga xos maqsadga ega, bunda jinoyat protsessining ayni bir 

ishtirokchisi turli jinoyat-protsessual funksiyalarni bajarishga hissa qoʻshishi mumkin,“ — deb 

yozadi 3.3. Zinatullin [3]. 

Jinoyat protsessi nazariyasida quyidagi asosiy jinoyat-protsessual funksiyalar ajratib 

koʻrsatiladi: tergov va prokuratura organlari faoliyati bilan bogʻliq boʻlgan ayblov funksiyasi; 

gumon qilinuvchi (ayblanuvchi, sudlanuvchi) va uning himoyachisi faoliyati bilan bogʻliq 

boʻlgan himoya funksiyasi; sud vakolati bilan bogʻliq boʻlgan jinoyat ishini sud tomonidan koʻrib 

chiqish va hal etish funksiyasi [3]. 

Sudning asosiy faoliyat yoʻnalishi (sud vazifasi) nimadan iborat? Bu savolga javob berish 

uchun, avvalo, keng qamrovli tushuncha — sud hokimiyatiga murojaat qilish lozim. Uning 

vazifalari va shakllari qanday? Konstitutsiyaviy darajada davlat hokimiyati tizimida faoliyat 

subyekti sifatida alohida jinoyat sudi emas, balki butun sud hokimiyati organlari tizimi 

namoyon boʻladi. Sud hokimiyatining asosiy vazifasi odil sudlovni amalga oshirish orqali 

huquqni himoya qilishdir (huquqni himoya qilish funksiyasi). Bu vazifa sud hokimiyatini 

amalga oshirishning bosh yoʻnalishini, uning ijtimoiy roli va maqsadini aks ettiradi. 

Odil sudlovning muayyan shakli boʻlmish jinoiy sud ish yurituvida, shuni koʻramizki, bu 

bosqichda sud oldiga sud hokimiyati uchun umumiy boʻlgan vazifalar emas, balki jinoyat 

protsessining umumiy maqsadidan kelib chiqadigan va sud faoliyatining yoʻnalishlarini 

belgilaydigan vazifalar qoʻyiladi. Shu bilan birga, jinoyat sudi oʻzining protsessual faoliyatida 

oʻziga xos xususiyatlarga ega boʻlgan aniq vakolatlar bilan taʼminlanadi. 

Hukm chiqarishdan oldin sud Jinoyat-protsessual kodeksining 457-moddasi 1-qismida 

belgilangan bir qator masalalarni hal qilishi lozim: hukm chiqarishda sud maslahatxonada 

quyidagi masalalarni hal qiladi: sudlanuvchi ayblanayotgan qilmish haqiqatan sodir etilganmi; 

bu qilmish jinoyat hisoblanadimi va u Jinoyat moddasida nazarda tutilgan; bu qilmishni 

sudlanuvchi sodir etganmi; sudlanuvchi jinoyat sodir etilishida ayblimi va, basharti aybli boʻlsa, 

uning aybi qanday shaklda; sudlanuvchining javobgarligini yengillashtiradigan va 

ogʻirlashtiradigan holatlar bormi; sudlanuvchi sodir etgan jinoyati uchun jazolanishi kerakmi;  

sudlanuvchiga qanday jazo tayinlanishi lozim va u shu jazoni oʻtashi kerakmi va hokazo. 

Protsessualist olim A.S. Vasilevaning fikricha, “ushbu masalalarni hal qilishda, hukm chiqarish 

jarayonida sud jinoyat-protsessual funksiyani — jinoyat ishini mazmunan hal etishni amalga 

oshiradi, uning asosiy vazifasi ham aynan shundan iborat”[4]. 

“Jinoyat ishini sudda koʻrib chiqish va hal qilish funksiyasi” hamda “odil sudlov 

funksiyasi” tushunchalarining oʻzaro nisbatini aniqlash lozim. 

Motovilovker “odil sudlov funksiyasi” iborasini “ishni hal qilish funksiyasi” iborasiga 

qaraganda kengroq maʼno beradi deb hisoblaydi. Buning sababi shundaki, u sudning ikki 

muhim jihatini aks ettirmaydi: birinchidan, sud ishni shunchaki hal etmay, balki uni har 

tomonlama va xolisona oʻrganadi; ikkinchidan, aybsizlik haqidagi qarorni tergov ham berishi 

mumkin, ammo jinoyatda aybdor deb topish va jazo tayinlash faqat sud hukmi asosida amalga 

oshiriladi [5]. 

Fikrimizcha, bunday tenglashtirish faqatgina sud jinoyat ishini koʻrib chiqib, ayblov yoki 

oqlov hukmini chiqarganida maʼlum darajada qabul qilinishi mumkin. Chunki aynan shu hukm 

bilan jinoyat sudlovining asosiy savoliga javob beriladi: sudlanuvchi aybdormi (yoki aybsizmi) 

va unga jinoiy jazo qoʻllash kerakmi (yoki yoʻqmi)? Jinoyat ishini mazmunan mana shunday hal 

qilish, aslida, muayyan jinoyat ishi boʻyicha odil sudlovni amalga oshirishning oʻzginasidir. 

Shuni taʼkidlash joizki, jinoiy sud ishlarida “odil sudlov funksiyasi” atamasini qoʻllash 

maʼqulroq, chunki u sudning muayyan jinoyat ishi boʻyicha faoliyati yakuniy adolatli qaror 

chiqarish bilan yakunlanishini koʻrsatadi. Bu qaror hukm yoki qaror (ajrim) koʻrinishida 

boʻlishi mumkin. 

Skitovichning taʼkidlashicha, sud hokimiyati nafaqat odil sudlovni amalga oshiradi, balki 

sud nazoratini olib borish, sudyalar korpusini shakllantirish va sud amaliyotiga rahbarlik qilish 

kabi muhim vazifalarni ham bajaradi[6]. Kolokolov esa jinoyat protsessida prokuror va tergov 

organlarining shaxsning konstitutsiyaviy huquq va erkinliklarini cheklovchi tergov harakatlari 

hamda qarorlarining qonuniyligi ustidan sud nazoratini amalga oshirishni sudning maxsus 

vazifasi sifatida taʼkidlaydi [7]. 

Agar funksiya ishtirokchining asosiy faoliyat yoʻnalishi ekanligidan kelib chiqsak, 

jinoyat-protsessual munosabatlarda aynan odil sudlovni amalga oshirish funksiyasi sudning 

yagona vazifasi hisoblanadi. 

Sud nazorati esa, N.A. Kolokolov taʼkidlaganidek, sudning faoliyat turi boʻlib, odil 

sudlovga nisbatan yordamchi xususiyatga ega. “Sud nazorati, — deb yozadi u, — odil sudlovni 

amalga oshirish uchun eng maqbul shart-sharoitlarni taʼminlashga qaratilgan”dir [7]. 

Hozirda zamonaviy jinoyat protsessida sud quyidagi funksiyalarni bajaradi: 

- ishni hal qilish funksiyasi; 

- nazorat funksiyasi; 

- qonun muhofazasi funksiyasi; 

- huquqni tiklash funksiyasi; 

- huquqni taʼminlash funksiyasi; 

- huquq buzilishining oldini olish funksiyasi. 

Ishni hal qilish funksiyasi sudning asosiy funksiyasi boʻlib, yuqorida sanab oʻtilgan 

funksiyalar muayyan bir jinoyat ishi yuzasidan ishni hal qilish davomida vujudga keladi. Lekin 

nazorat funksiyasi hozirgi kunda koʻplab olimlar tomonidan sudning mustaqil funksiyasi deb 

taʼkidlanmoqda. Sudning nazorat funksiyasi, yaʼni sud nazorati, uning jinoyat protsessual 

faoliyatining tekshirishga oid xususiyati bilan ifodalanadi.  

Nazorat (tekshirish, tekshirish maqsadida kuzatish) funksiyasi sud tomonidan jinoyat 

jarayonining barcha bosqichida amalga oshirilib, sudning qonuniy kuchga kirmagan qarorlari 

(hukmlari), xamda davlat organlarining protsessual harakatlari va qarorlarining qonuniyligini 

hamda asosliligini tekshirish bilan ifodalanadi. 

Jinoyat protsessida sud nazoratining quyidagi turlari mavjud: 

1. dastlabki tergovdagi sud nazorati; 

2. jinoyat ishini sudda koʻrish uchun tayinlashdagi sud nazorati; 

3. hukm, ajrim va qarorlarning qonuniyligi, asosliligi va adolatliligini tekshirishdagi sud 

nazorati. 

Z.F.Inogʻomjonovaning taʼkidlashicha, sud nazorati – jinoyat protsessining deyarli 

barcha bosqichlarida amalda boʻladigan, fuqarolarning konstitutsiyaviy huquq va erkinliklarini 

muhofaza qilishga qaratilgan, qarorlar, harakat va harakatsizlik hamda dastlabki tergov va sud 

qarorlarining (kuchga kirgan kirmaganligidan qatʼi nazar) qonuniyligi, asosliligi va 

adolatliligini kafolatlashga xizmat qiladigan faoliyat sifatida eʼtirof etilgandagina uning huquqiy 

tabiati oydinlashadi[8]. 

N.A.Kolokolov, “sud nazorati funksiyasi faqat dastlabki tergovga taalluqli, yaʼni faqat shu 

bosqichga xos”[7], deydi. Z.F.Inogʻomjonova yuqoridagi fikrlarni rad etib, sud nazorati 

dastlabki tergovdan tashqari jinoyat ishini sudda koʻrish uchun tayinlash hamda hukm, ajrim 

va qarorlarning qonuniyligini, asosliligi va adolatliligini tekshirish bosqichida ham amalda 

boʻladi deya taʼkidlaydi [8]. Ximichevaning fikricha, sud nazorati jinoyat ishini qoʻzgʻatishda va 

dastlabki tergovda sud hokimiyatining faoliyat yoʻnalishi hisoblanadi. Shuning uchun ham uni 

jinoyat protsessining funksiyasi deb aytish mumkin. Unda sud tekshirish, ogohlantirish va 

huquqni tiklash tizimini oʻz ichiga olib, dastlabki tergov organlarining shaxsning huquq va 

erkinliklarini cheklashga oid qaror va harakatlarining qonuniy va asoslantirilgan boʻlishligini 

taʼminlashga xizmat qiladi [9].  

Yuqoridagilar asosida sudning nazorat funksiyasi oʻz mohiyati va faoliyat doirasiga koʻra 

sudning huquqni muhofaza qiluvchi hamda huquqni tiklovchi funksiyasidan farq qilib, oʻzining 

mustaqil mazmun va mohiyatiga ega degan xulosaga kelishimiz mumkin. 

Qonun muhofazasi funksiyasi negizida jinoyat sud yurituviga jalb qilingan har bir 

shaxsning konstitutsiyaviy huquq va erkinliklarini taʼminlash yotadi. 

Jinoyat ishini koʻrib chiqayotganda sudning asosiy vazifasi boʻlib sudlanuvchining 

aybdorligi masalasini toʻgʻri hal qilish (unga qoʻyilayotgan ayblovning asosliligi) hisoblanadi. 

Bu oʻz navbatida, suddan taqdim etilgan dalillarning ishga yoʻl qoʻyilishi masalasi yuzasidan 

ularni oʻrganish hamda ularga baho berishni talab etadi. Bu faoliyatning negizida dastlabki 

tergov organlarining dalillarni yigʻish tartibiga amal qilganligi yoki qilmaganligi, yaʼni 

oʻrganilayotgan dalillarni tergov va boshqa protsessual harakatlar natijasida yigʻishda ular 

qanchalik jinoyat protsessual qonunchiligiga rioya qilganliklarini sud tomonidan majburiy 

tekshirilishi yotadi.  Har qanday sud ishida sud u yoki bu koʻrinishda fuqarolarning subyektiv 

huquqlarini noqonuniy va asoslantirilmagan holda cheklab qoʻyilishidan himoya etadi. 

Sudning huquqni tiklash funksiyasi asosan ishni sudda koʻrishga tayyorlash davomida 

sudning prokuror, tergovchi, surishtiruv organlari va surishtiruvchining harakati 

(harakatsizligi) hamda ularning chiqargan qarorlari ustidan keltirilgan shikoyatlarni koʻrish 

vakolati asosida bu turdagi ishlarni koʻrib chiqishi bilan bogʻliq.  

Biz bu yerda yana sudda ishni koʻrib chiqishning predmeti boʻlib huquqni muhofaza 

qilish organlari tomonidan fuqarolarning huquq va erkinliklarini taʼminlanishi masalasi 

hisoblanishini koʻrishimiz mumkin. Bu turdagi shikoyatlar koʻrib chiqilayotgan sud 

yurituvining maqsadi fuqaroning huquqni muhofaza etuvchi organlar va mansabdor shaxslar 

tomonidan poymol etilib boʻlgan huquq va erkinliklarini tiklashdan iborat. 

Buzilgan huquqni tiklashga qaratilgan sud ishi faqatgina manfaatdor shaxsning buzilgan 

huquqni tiklash yoki huquqni amalga oshirish uchun qoʻyilgan toʻsiqni olib tashlashni soʻrab 

sudga qilgan murojaati (iltimosnomasi) asosidagina qoʻzgʻatiladi. 

Huquqni tiklash maqsadi manfaatdor shaxsning murojaati asosida koʻrib chiqilayotgan 

boshqa koʻpgina sud yurituvi va jarayonlarida ham koʻzlanadi va erishiladi (masalan, xususiy 

ayblov ishi boʻyicha ariza, jinoyat sodir etish natijasida yetkazilgan moddiy va maʼnaviy zararni 

qoplash toʻgʻrisidagi fuqarolik daʼvosi, noqonuniy sud qarori yuzasidan appelyatsiya va 

kassatsiya shikoyati, oqlangan shaxsning mulkiy zararni qoplab berish toʻgʻrisidagi talabi). 

Huquqni taʼminlash funksiyasi sudning nafaqat ishni koʻrib chiqish va hal qilish, 

shaxsning huquq va manfaatlarini himoya qilish va tiklash jarayonidan, balki sudda ishni 

koʻrish uchun obyektiv shart-sharoitlarni yaratish, sudning qonuniy va adolatli qaror 

chiqarishini taʼminlashdan kelib chiqadi. 

Inson huquqlari va asosiy erkinliklarini himoya qilish toʻgʻrisidagi Yevropa 

Konvensiyasining 6-moddasi har bir insonning adolatli sud muhokamasiga boʻlgan huquqini 

tantanali ravishda eʼlon qildi. Konvensiya asosida bu tushuncha oʻz ichiga shaxsning odil 

sudlovga boʻlgan huquqini, tomonlar tengligi va tortishuvga asoslangan sud jarayonini olgan 

boʻlib, unga koʻra, sud jarayonida aynan sudya sud ishini unda ishtirok etayotgan barcha 

tomonlar uchun, ularga Konvensiyada berilgan huquqlar asosida adolatli boʻlishini taʼminlashi 

kerakligi taʼkidlanadi. 

Milliy qonunchilikka koʻra ham sudlarga bir qancha “taʼminlovchi” majburiyatlar 

yuklatilgan. 

Masalan bular qatoriga quyidagilarni kiritish mumkin: 

-sudlanuvchiga JPK 46-moddasiga binoan huquqlarini tushuntirib berish va ularga 

qonun doirasidagi barcha usul va vositalar yordamida himoyalanishni taʼminlash  (JPK 435  

moddasi); 

-taraflarga ularning huquq, majburiyatlari va javobgarligini tushuntirish va ularni 

taʼminlash (JPK  436-moddasi); 

-tomonlarga ularning protsessual majburiyatlarini bajarish va huquqlaridan foydalanish 

uchun kerakli sharoitlar yaratib berish; 

-qonunda koʻzda tutilgan hollarda himoyachi va vakilning ishdagi ishtirokini taʼminlash; 

-sud yurituvidagi tilda soʻzlay olmaydigan ishtirokchilarga oʻz ona tilidan va bepul 

tarjimon xizmatidan foydalanishga boʻlgan huquqini tushuntirish va taʼminlash; 

-jarayon ishtirokchilari tomonidan sudga taqdim etilgan har bir iltimosnomani koʻrib 

chiqish va oʻz vaqtida hal etish (JPK 438- moddasi); 

-sud qarori nusxalarini manfaatdor shaxslarga berish yoki yuborish va boshqalar. 

Yuqoridagi protsessual harakatlarni amalga oshirib, sud ishdagi barcha ishtirokchilarga, 

birinchi navbatda, tomonlarga toʻla hajmda oʻz protsessual huquqlaridan foydalana olishini 

taʼminlagan, tomonlar oʻrtasidagi ochiq tortishuv uchun kerakli shart-sharoitni yaratgan, 

tomonlar tengligi tamoyilining buzilishini hamda sud protsessi ishtirokchilari protsessual 

huquqlarining cheklanishini oldini olgan va buning natijasida har kimning odil sudlovga (sud 

ishini odil olib borilishiga) boʻlgan huquqini taʼminlagan boʻladi. 

Huquq buzilishining oldini olish funksiyasi. Birinchi navbatda muhim ahamiyatga ega 

boʻlgan shaxsning aybdorligi va jazoni tayinlash masalasida jinoyat sodir etganlik uchun 



SCIENCEPROBLEMS.UZ-Ijtimoiy-gumanitar fanlarning dolzarb muammolari № S/6 (5) – 2025  

 

166 

belgilangan majburiyat asoslarini va miqdorini belgilab beruvchi ayblov hukmini huquq 

buzilishini oldini olishdagi oʻrniga ahamiyat berishimiz lozim. 

Hukm odil sudlov yoʻli bilan davlat tomonidan jinoyat huquqi oʻrnatgan taqiqlarni 

buzganligi uchun shaxsga tayinlanadigan jinoyat jazosi koʻrinishidagi tahdid hisoblanadi. 

Ushbu tahdidning jinoyat material huquq normalarida mavjud boʻlishi hamda uni sud 

hukmi bilan hayotga tatbiq etilishi  jinoiy qilmishning oldini olishga, shaxsni jinoyat sodir 

etishga undovchi motivlarni tutib turishga va shu yoʻl bilan shaxs va tashkilotlarning huquq va 

qonuniy manfaatlarini, jamiyat manfaatlarini himoya qilishga, huquqiy tartibni muhofaza 

qilishga hamda davlatda qonun ustuvorligini taʼminlashga qaratilgan. 

JPKning 298-moddasida qayd etib oʻtilgan sudning xususiy ajrim chiqarish vakolati 

huquqbuzarlikni oldini olish funksiyasining eng muhim koʻrinishlaridan biri hisoblanadi. 

Sud oʻzining xususiy ajrimi yoki qarori bilan jinoyat sodir etilishiga turtki boʻlgan 

holatlarga, yaʼni fuqaro huquq va erkinliklari hamda boshqa qonun buzilishlari holatlari va 

faktlari qarshi kerakli choralar koʻrilishi lozimligiga tegishli tashkilot va mansabdor shaxsning 

eʼtiborini qaratadi. 

Bunday sud qarorlarining asosini sud ishini mazmunan hal qilish, buzilgan huquqlarni 

tiklash hamda huquqni taʼminlash emas, balki xuddi shu turdagi jinoyatlarni va huquq 

buzilishlarini takroran sodir etilishini oldini olish tashkil etadi. 

Natijalar 

Oʻzbekiston Respublikasi Jinoyat-protsessual kodeksining 29-moddasi “Sudning 

vakolatlari” deb nomlanib, unda sudlar tomonidan amalga oshiriladigan bir qator muhim 

protsessual harakatlar va qarorlar sanab oʻtilgan. Ushbu moddaning mazmuni jinoyat 

protsessining turli bosqichlarida sudning roli va funksiyalari kengayganligini aks ettiradi, 

xususan, sudgacha boʻlgan ish yurituvda ham sud nazoratining kuchaygani yaqqol namoyon 

boʻladi. Biroq, 29-moddaning amaldagi tahririda sud vakolatlarining protsessual bosqichlar 

kesimida aniq va tizimli ravishda tasniflanmaganligi ilmiy-nazariy va amaliy nuqtai nazardan 

jiddiy muammo hisoblanadi. Moddadagi vakolatlarning roʻyxati aralash holda, yaʼni dastlabki 

tergov bosqichiga xos boʻlgan nazorat vakolatlari (masalan, qamoqqa olish, tintuv, telefon 

soʻzlashuvlarini eshitib turish toʻgʻrisidagi iltimosnomalarni koʻrib chiqish) bilan birinchi 

instansiya, apellyaеsiya, kassaеsiya va taftish instansiyalariga tegishli boʻlgan ishlarni 

mazmunan koʻrib chiqish vakolatlari (jinoyat ishini sud muhokamasiga tayyorlash, dastlabki 

eshituv, ishni muhokama qilish va hukm chiqarish, hukmni ijro ettirish) moddada bitta qismda 

bayon etilgan. 

Xulosa 

Yuqorida aytib oʻtilgan fikrlar asosida shuni xulosa qilish mumkinki, hozirgi zamonaviy 

jinoyat protsessida sudning asosiy funksiyasi ikki funksiyadan iborat boʻlib, ularga: sudga kelib 

tushgan muayyan jinoyat ishini koʻrib chiqib adolatli va qonuniy hal qilish; va hali sudga 

oshirilmagan lekin qoʻzgʻatilgan va dastlabki tergov olib borilayotgan jinoyat ishlari yuzasidan 

dastlabki tergov organlari xodimlarining qarorlari va harakatlarini nazorat qilish funksiyasi 

kiradi. Shuningdek, JPKning 29-moddasini vakolatlarni protsessual bosqichlar boʻyicha tizimli 

ravishda guruhlash orqali qism va bandlarga ajratgan holda qayta tahrir qilish maqsadga 

muvofiqdir. 

